
வணக்கம்,

இத்துடன் புதிய திசைகள் அமைப்பினால் முன்மொழியப்படும் அரசியல் அறிக்கையினை இணைத்துள்ளோம். எமது அமைப்பு புலம்பெயர் சூழலில் இயங்குகின்ற பொழுதிலும், இலங்கை வாழ் சமூகங்கள் நோக்கியே தனது அரசியல், அமைப்பு, நடைமுறைப் பரப்பைக் கொண்டிருக்கிறது. இவ்வகை அரசியல் முனைப்புகள் புலத்தில் இருந்து முன்னெடுக்கப்படுவதுதான் ஆரோக்கியமானது என்பதை நாங்கள் புரிந்து கொண்டவர்களாகவே இருக்கின்றோம். 6 வருடகால அமைப்பு ரீதியான எங்கள் அரசியல் பயணத்தின் ஊடாகவும்; சமீபகால அரசியல்,சமூக மற்றும் பொருளாதார மாற்றங்கள் என்பனவும் எமது அரசியல் நகர்வை மேற்கொள்வதற்கான அதிக தேவையை வேண்டி நிற்பதாக உணருகிறோம்.

இவ்வகை கருத்தோட்டத்தின் விளைவாக, இலங்கை தீவில் வாழும் சமூகங்கள் தொடர்பாகவும் குறிப்பாக ஒடுக்கப்படும் தேசிய இனங்களின் உரிமைகள் என்னும் தளத்தில் எமது சமூகப்பார்வையையும் அதற்கான அரசியல் தீர்வையும் இவ்வரசியல் அறிக்கையின் மூலம் கொண்டு வருகின்றோம். இது ஒரு முன்மொழிவு மட்டுமே. இதன் உள்ளடக்கம் விவாதிக்கப்படுவதும், விமர்சிக்கப்படுவதும், வளர்த்தெடுக்கபடுவதும் அவசியமாகும்.  விடுபட்ட விடயங்கள் இடித்துரைக்கப்பட்டு இணைக்கப்பட வேண்டும். கருத்துகள் சமூகமயமாகும் பொழுது மட்டுமே அவை நடைமுறை வடிவம் பெறுகின்றன. இவ்வறிக்கையில் மையமாக கருத்துக்கொள்ளப்படும் மக்கள் பிரிவின் பங்களிப்புடனேயே இவ்வறிக்கை செழுமை பெறும் என்பதை திடமாக நம்புபவர்கள் நாங்கள் . புதிய திசைகள் தவிர்ந்த சில அரசியல் ஆர்வலர்களின் கருத்துக்களையும் இவ்வறிக்கை உள்வாங்கியுள்ளதையும் இங்கே குறிப்பிட விரும்புகிறோம். 

வளர்த்தெடுக்கபடும் அரசியல் அறிக்கையின்  தொடர்ச்சியாக ஒரு அரசியல் வேலைத்திட்டத்தை உங்கள் முன் வைத்து அமைப்பு, நடைமுறை வேலைகளை முன்தள்ளுவது என்பது எமது பிரதான நோக்கமாகும். உங்களின் மேலான பங்களிப்புடன் அடுத்த கட்டத்திற்கு நகருவதற்கு நாங்கள் தயாராக இருக்கின்றோம்.

உங்கள் கருத்துகள், தொடர்புகளுக்கு 

email:                  newdirections58@gmail.com 
https://www.facebook.com/puthiyathisaikal.nds?fref=ts 
https://www.facebook.com/PUTHIYATHISAIKAL?ref=hl
 அறிக்கை அரசியல்[image: image1.png]



உலகை ஆளும் ஏகாதிபத்திய முகாம் தனக்குள் பல மாற்றங்களை கண்டு வருகிறது. ஏகாதிபத்திய அதிகார படிநிலையில் அமெரிக்காவும் மேற்கு ஐரோப்பிய அரசுகளும் இன்னும் தங்களை உயர்நிலையில் நிறுத்திக்கொள்ள, சீனா, ரஷ்யா, இந்தியா என்பன தனியாகவும், கூட்டாகவும்  இவ்வுயர்நிலை ஏகாதிபத்தியங்களுடன் போட்டியிடுவதையும் நாம் காணலாம். இவ்வதிகாரப்போட்டிக்கான கூட்டமைவில் இன்று துரித வளர்ச்சி கண்டுவரும் பிரேசில், தென்னாபிரிக்கா என்பன பங்காளிகளாக இணைக்கப்பட்டிருப்பதும், இன்னும் பிராந்திய அளவில் ஆதிக்கம் செலுத்தும் அரசுகள் அல்லது செலுத்த விரும்பும் அரசுகள் இவ் அனைத்துவகை முகாம்களுடன் கூடியும், பிரிந்தும் தத்தமது வசதிக்கேற்பவும் ஏகாதிபத்தியங்களின் தேவைக்கேற்பவும் உறவு கொண்டு உலகை பங்கிடுவதை நாம் காணலாம்.

உலக ஏகாதிபத்திய அரசுகள், பாரிய பொருளாதார கூட்டமைப்புகளாலும், சர்வதேச நிதிமூலதன நிறுவனங்களாலும் இன்று ஆளுகை செய்யப்படுகின்றன. ஏகாதிபத்தியம் தனது அரசு, தேசம் தவிர்ந்த எந்த இருப்பையும் மதிப்பதில்லை, விரும்புவதில்லை. இன்று உலகை ஆளும் இப்பொருளாதார கூட்டமைப்புகள் இதுவரை மனித குலம் உருவாக்கிய எந்த கட்டமைப்பின் மீதும் அக்கறை காட்டுவதில்லை. மாறாக இவை அனைத்தையும் பயன்படுத்தி தமது தேவைகளுக்கேற்ப உலக நாடுகள்,தேசங்கள், பிராந்தியங்கள், அரசுகள் அனைத்தின் வடிவமைப்பையும் மாற்றி அமைக்கின்றன. 

உலக மக்களுக்கெதிராக ஏகாதிபத்திய அரசுகளுக்கிடையில் கூட்டும், புரிந்துணவர்வும் காலாகாலமாக இருந்துவருகின்ற பொழுதும்; முகாம்களாக பிரிந்து நின்று சண்டையிடுவது என்பதற்கு பதிலாக கூட்டாக அல்லது புரிந்துணர்வின் அடிப்படையில் உலகை பங்கிடுவது என்பது இன்றைய ஏகாதிபத்தியங்களின் செயல்முறையாகியிருக்கின்றது. இவ்வகை ஏகாதிபத்திய கலாச்சாரத்தை சிறு அரசுகளும் புரிந்து கொண்டு தமது அதிகாரத்திற்குட்பட்ட மக்களை, இனங்களை, தேசங்களை ஒடுக்குவதற்கும், அழிப்பதற்கும் வழியமைத்துக் கொள்கின்றன.

மக்களின் வரலாற்று இருப்புகள் எதையும் பொருட்டாக கூட கருதாத இவ்வகை ஏகாதிபத்திய குழாம், இன்று உலகில் வாழும் அனைத்து மக்கள் மீதும் ஒளிவு மறைவற்ற அப்பட்டமான அடக்குமுறையை நடத்தி வருகிறது. உயிர்வாழுதல், உழைப்பு, மொழி, இனம், தேசம், அரசு, மதம் என்பன அழிக்கப்படுகின்றன, மாற்றியமைக்கப்படுகின்றன அல்லது உள்வாங்கப்படுகின்றன. 

இந்த நூற்றாண்டில் மத்திய கிழக்கு நாடுகளில் நடைபெற்றுவரும் அழிவு மாற்றங்களில் இருந்தும், உக்ரைன் பகுதியில் நடைபெற்றுவரும் மாற்றங்களில் இருந்தும் நாம் இதன் கோர முகத்தை அடையாளம் கண்டுகொள்ளலாம்.  இம்மக்களின் எதிர்ப்பு போராட்டங்களையும் இவ் ஏகாதிபத்தியங்களே எதிர்ப்பு இயக்கங்கள் என்ற பெயரில் உருவாக்கியோ அல்லது உள்ளூர் அரசுகளை எதிர்த்து போராடிவரும் பலவீனமான சக்திகளை சந்தர்ப்பவாதமாக ஆதரித்து உள்வாங்கியோ ஒட்டுமொத்த எதிர்ப்பியக்கங்களையும் அழித்து வருகிறார்கள். தேச, இன, மொழி, சாதி, மத  பிரிவினை  என்பனவற்றை திட்டமிட்ட முறையில் உருவாக்கி மக்களை சிதறடித்து அழிக்கின்றனர். 

தெற்காசிய பிராந்திய சிந்தனைப்போக்கும் அதிகாரங்களும் 

உலக மக்களின் ஒரு பகுதியினராகிய இலங்கை அரசின் அதிகாரத்தின் கீழ் வாழும் மக்களாகிய நாம், தெற்காசிய சிந்தனை வடிவமாகிய அரைநிலபிரபுத்துவ சிந்தனை போக்கு கொண்டவர்கள். இவ்வகை சிந்தனை மற்றும் இன,கலாச்சார,வாழ்வியல் பொதுபண்புகள்; இந்தியா,பாகிஸ்தான், பங்காளதேசம், இலங்கை, ஆப்கானிஸ்தான்,நேபாளம், மாலைதீவு ஆகிய அரசு எல்லைகளுக்குள் வாழுகின்ற மக்களை ஒரு பிராந்தியமாக ஒன்று சேர்க்கிறது. 

அமெரிக்கா மற்றும் சீனாவின் ஆதிக்கம் இப்பிராந்தியத்தில் நிலைத்திருக்க, இந்தியா நமது தெற்காசியாவின் ஆதிக்க அரசாக இருக்கிறது. இந்தியா பிராந்திய வல்லராச இருக்கின்ற பொழுதிலும், உலக ஏகாதிபத்தியங்களின் முக்கிய பங்காளியாகவும், கூட்டாளியாகவும் இருக்கிறது. இன்றைய உலக மூலதன பங்கீட்டில் இந்திய ஆளும் வர்க்கத்தின் பங்கு ஐரோப்பா, அமெரிக்கா, ஆபிரிக்கா, மத்திய கிழக்கு என பல்கிப்பெருகுவதை காணலாம். 

இப்பிராந்தியத்தில் உள்ள மக்களின் உரிமை போராட்டங்களை ஒடுக்கிவருகின்ற அதேவேளை, பிராந்திய நாடுகளில்  இந்திய தரகு முதலாளிகளின் பெருமளவிலான மூலதனமிடுதலின் மூலம் நேரடி சுரண்டலையும் மேற்கொண்டுவருகிறது. பிராந்தியத்தின் காவல்துறையாக செயற்பட்டு அயல் அரசுகளை ஆட்டிப்படைத்து வருவதுடன், அவ்வரசுகளுக்கு உட்பட்ட மக்களை ஒடுக்குவதில் அவற்றின் நெருங்கிய கூட்டாளியாகவும் இருந்து வருகிறது. தனது பிராந்திய நலன் பாதிக்காதவரை எந்த போட்டி அதிகாரங்களையோ, உலக ஏகாதிபத்தியங்களையோ தனது பிராந்தியத்தில் அனுமதித்துக் கொள்வதுடன்  சாத்தியப்பட்டால் அவற்றுடன் இணைந்து கூட்டுக்கொள்ளையிலும் ஈடுபட்டுக்கொள்கிறது.

தெற்காசிய மக்களின் உரிமைப் போராட்டங்கள், அம்மக்களின் அரசுகளுக்கெதிரான போராட்டங்களாக அமைய; அவ்வரசுகளின் அதிகார இணைப்புகளான முதல்படி இந்திய அரசிற்கெதிரானதாகவும் அதன் கூடவே உலக ஏகாதிபத்தியங்களுக்கும் அதன் ஆதரவாளர்களுக்கும் எதிரான போராட்டமாகவும் அமைகிறது. இன்று உலகில் எந்த மூலையில் இருக்கும் மக்களுக்கும் இவ்வகை படிமுறை இணைப்பு பொருந்தும். அதிகாரம் சர்வமயம் அடைந்திருப்பதன் படிமுறை இவ்வாறு அமைகிறது.

இலங்கை 
இலங்கை என்பது சிங்களம், தமிழ்,  எனும் இரு மொழி பேசக்கூடிய பல்லின, பல்தேச மக்கள் வாழும் நாடு. பல அரசுகள், பல ஆட்சி மையங்களை காலாகாலமாக கொண்டிருந்த இலங்கை மக்கள்; முதல் முதலாக பிரித்தானிய ஏகாதிபத்தியத்தினால் ஒரு அரசின் ஆட்சிக்குள் உட்படுத்தப்பட்டனர். கண்டி, கோட்டை, யாழ்ப்பாணம் எனும் நிலப்பிரபுத்துவ அரசுகள் இன்று நாம் அடையாளம் காணும் சிங்கள, தமிழ், முஸ்லீம், மலையகம் எனும் பிரதேசங்களை, எல்லைகளை பல முறை மாற்றி ஆண்டு வந்திருக்கின்றன. இலங்கையில் வேடுவர், சிங்களவர், தமிழர் ஆகியோர் ஏடறிந்த வரலாற்றிக்கு முன்பிருந்து வாழ்ந்துவருகிறார்கள். அரேபிய தந்தை வழி, தமிழ் தாய் வழி சந்ததியினராக இலங்கை முஸ்லீம்கள் உருவாகியதாகவும், மதமாற்றம் மற்றும் வர்த்தகத்தினூடாக தென்னிந்திய தொடர்பு என்னும் கூறுகளும் சேர்ந்துகொள்ள ஒரு தனி அடையாளத்துடன் தேசிய கூறாக இணைந்து கொண்டனர். பிரித்தானிய அரசின் இலங்கைதீவின் மீதான ஆதிக்கதுடன் மலையக தமிழர்களின் இருப்பு ஆரம்பமாகியது. மலாயர், பறங்கியர், கபீர் எனும் தேசிய சிறுபான்மை இனத்தவரும் இத்தீவில் வாழ்ந்து வருகின்றனர்.

சிங்கள, தமிழ் புராண இதிகாச,மத ரீதியான கட்டுக்கதைகளும், மிகைப்படுத்தப்பட்ட வரலாற்று நூல்களும் இலங்கையில் வாழும் இனமக்களின் இருப்பை கேள்விக்குள்ளாக்கும் நோக்கத்துடன் வரலாற்றை புரட்டும் வேலைகளை செய்து வருகின்றன. இவ்வகை இன, மத ஆதிக்கத்தின் அடிப்படை நூலாக  இருப்பது சிங்கள மக்களின் இதிகாசமாக புனையப்பட்ட மகாவம்சமாகும். சிங்கள பேரினவாத அதிகார வர்க்கத்தினதும், பெளத்த மதவாத மகாசங்கத்தினரதும் அரசியல் சித்தாந்த ஆயுதமும் இலங்கை தீவின் இழிநிலை இதிகாசமும் இந்த மகாவம்சம் தான்.

சமூக, பொருளாதார கட்டமைவுகள்
நிலப்பிரபுத்துவ மற்றும் அதற்கு முந்தைய சமுதாயங்களின் அரசியல், பொருளாதார, கலாச்சார கட்டமைப்புகளை கொண்டிருந்த இலங்கை தீவில் வாழ்ந்த மக்கள் மேற்கு ஐரோப்பிய எகாதிபத்தியங்களின் ஆளுமைகளுக்கு உட்பட்டு முதலாளித்துவ சமூக, அரசியல், பொருளாதார, கலாச்சார கட்டமைப்புக்குள்ளும் கலக்கப்பட்டார்கள். அடிப்படையில் விவசாய உற்பத்தி முறையுடனும் அதற்கு ஆதரவான சிறுகைத்தொழில் துறையுடனும் வாழ்ந்த மக்கள், பெருங்கைத்தொழிற்துறை மற்றும் பெருந்தோட்ட தொழில் என்னும் உற்பத்தி முறையுடனும் இணைக்கப்பட்டனர். 

இனம், மொழி, மதம், சாதி, என்னும் சமூகக்கூறுகள் ஒன்றுடன் ஒன்று பின்னிப்பிணைந்திருக்கும் தெற்கு ஆசியாவிற்கேயுரிய தனித்துவமான சமூகக் கட்டமைப்பைக் கொண்டிருந்த இலங்கைத்தீவு, தனக்கு வெளியே இருந்து கொண்டுவரப்பட்ட முதலாளித்துவ உற்பத்தி முறையினால் மேலும் சிக்கலைடைந்தது. முதலாளித்துவம் ஏகாதிபத்தியமாக மாற்றம் அடைந்தபின் உலகில் முதலாளித்துவ சமூக வளர்ச்சியை காண்டிராத அனைத்து நாடுகளின் நிலமைகள் இவ்வகை சமூக சிக்கலைதான் கண்டன. ஆக இதுவொன்றும் செயற்கை நிகழ்வல்ல. 

நிலவுடமை சார்ந்து உற்பத்தி உறவுகளும், உற்பத்தி சக்திகளும் வளர்ச்சி கண்டிருந்த இலங்கை சமூகங்கள், மொழிவழி தேசிய இனங்களாகவும்; மதம், சாதி எனும் அகக்கூறுகளை உள்ளடக்கியதாகவும்  நிலைகொண்டிருந்தன. அத்தகைய சமூகத்தில் இனம், மதம் சார்ந்த கூறுகள் அரச அதிகாரம், அரசாங்கம், அரச எல்லைகள் என்பவற்றை தீர்மானிப்பதில் தீர்மானகரமான பங்கை ஆற்றியிருக்கவில்லை. நிலவுடமையும், சாதியும் சமூக ஆதிக்கத்தின் பிரதான கூறுகளாக இருந்தன. அரச எல்லை அதிகரிப்பு சார்ந்து;  இன, மத ஆக்கிரமிப்புகள் நிகழ்ந்தன.

ஒரு தீவின் எல்லைக்குள் தமது சமூகம் சார்ந்து அல்லது ஒரு அரசு சார்ந்து தமது பலம் பலவீனம் என்பவைக்கேற்ப பல்தரப்பட்ட சமூகங்களாக  இலங்கை மக்கள் வாழ்ந்து வந்தனர். தென்னிந்திய அரசுகளின் ஆக்கிரமிப்பிற்குள் பல முறை ஆளானபோதும், இலங்கையும் தென்னிந்தியாவும் ஏறத்தாள ஒரே சமூக அமைப்புமுறையை கொண்டிருந்த காரணத்தாலும், தீவு முழுவதையும் ஒரே அரசின் ஆட்சிக்குள் கொண்டு வரமுடியாமல் போனதாலும் இவ்வகை ஆக்கிரமிப்புகள் பெரிதான சமூக மாற்றங்களை கண்டதில்லை. ஆனால் மேற்கு ஐரோப்பிய ஏகாதிபத்தியங்களின் ஆக்கிரமிப்பிற்கு பின், புதியதோர் சமூக உற்பத்திமுறையும், குறிப்பாக பிரித்தானிய ஆட்சியில் ஓர் அரசின் கீழான அனைத்து சமூகங்களின் வாழ்நிலை என்பது முதலாளித்துவத்திற்கே உரித்தான போட்டி குணாம்சத்துடனும், ஏகாதிபத்தியத்திற்கே உரித்தான  பிரித்தாளும் சூழ்ச்சிக்குள்ளும் அகப்பட்டு புதியதோர் மாற்றத்தை கண்டது.

கொலனித்துவ ஆட்சிமுறையினாலும்,முதலாளித்துவ வளர்ச்சியினாலும் புதிதாக உருவாகியிருந்த நடுத்தரவர்க்கத்தினர், சிறுவர்த்தகர்கள் இடையே கடும் போட்டி நிலவியது. இன அடிப்படையில் சிங்கள பெரும்பான்மை, தமிழ் சிறுபான்மை என்னும் ஆளும் வசதிக்கான திட்டமிட்ட பிரிவினை என்பது, ஏற்கனவே உருவாகியிருந்த  நடுத்தரவர்க்க,சிறுவர்த்தகர்கள் போட்டியில் இனக்கூறாக பிரதிபலித்தது. இதன் விழைவாக இலங்கை வரலாற்றில் முதல்முறையாக சமூகத்தின் இனக்கூறு சமூக முரண்பாட்டின் பிரதான கூறாகியது. 

நிலப்பிரபுத்துவ சிந்தனைமுறை, முழுமையாக வளராத முதலாளித்துவ உற்பத்திமுறை, இன முரண்பாடு, சாதிய சமூகம், மதவாதம்,பெண்ணடிமைத்தனம், பிரதேச வேறுபாடுகள் என்னும் மிக சிக்கல் நிறைந்த ஒருவரை மற்றவர் எதிர்க்கும் சமூக சூழல் படிப்படியாக வளர்ந்தது.

சுதந்திரத்திற்கு முன்னரே சிங்கள தேசிய இனம் தனக்கான பிரதேசத்தில் மற்றைய தேசிய இனங்களின் இருப்பை ஒரு அச்சுறுத்தலாகவே கணித்திருந்தது. இதன் வெளிப்பாடாகவே 1917ல் முஸ்லீம் தேசிய இனத்தவரின் மூலதனத்தின் மீதான தாக்குதல் நிகழ்த்தப்பட்டது. இதற்கு ஆதரவாக தமிழ் தரகு தலைமை சிங்கள தரகு தலைமையின் பக்கம் நின்றது.

இவ்வாறே மலையாள தேசிய சிறுபான்மையினரின் வியாபார நிலையங்கள் மற்றும் வேலைவாய்ப்புகளுக்கு எதிரான போராட்டம் என்பது சிங்கள பெருந்தேசியத்தின் ஆதிக்கத்தின் வெளிப்பாடாகவே இருந்தது.  இவ்வாறே கரையோரப் பகுதியில் வாழ்ந்த தமிழ் மக்கள் மறைமுக அழுத்தங்கள் காரணமாக சிங்களமயமாக்கப்பட்டு வந்திருக்கின்றார்கள்.

பிரித்தானிய ஏகாதிபத்தியத்திடம் இருந்து அரசியல் ரீதியான விடுவிப்பு ஏற்பட்டாலும், பொருளாதார ரீதியில் அனைத்து ஏகாதிபத்தியங்களுக்கும் சேவகம் செய்யும் ஓர் தரகு ஆளும் வர்க்கத்திடம் பிரித்தானிய அரசு அதிகாரத்தை விட்டுச்சென்றது. இலங்கைக்கு வெளியே இருந்து கொண்டுவரப்பட்ட முதலாளித்துவ உற்பத்தி முறை உள்ளூர் சந்தையை மட்டும் நம்பி வாழும் தேசிய முதலாளி வர்க்கம் ஒன்றை உருவாக்கியிருந்தது. தெற்காசியாவில் காணப்பட்ட இப்பொதுத்தன்மை 1960 -70 களில் இந்தியாவிலும் இலங்கையிலும் அரசியல், பொருளாதார தளங்களில் வெளிப்பட்டது. அன்னிய முதலீட்டிற்கெதிரான அரச தடைகள், கடும் கட்டுப்பாடுகள், உள்ளூர் உற்பத்தியை பெருக்குதல், அதற்கான ஊக்கத்தை அரசே அளிப்பது என்கின்ற வகையில் நடவடிக்கைகள் அமைந்திருந்தன. பலவீனமான நிலையில் இருந்த தேசிய முதலாளியத்தின் போராட்டம், ஏகாதிபத்தியங்களின் துணையுடன் தரகு முதலாளிகளால் தோற்கடிக்கப்பட்டது. தரகு முதலாளியத்தின் அரசியல், பொருளாதார, சமூக தளங்களிலான ஆதிக்கம் இலங்கை தீவினில் தேசிய முதலாளியம் எனும் இருப்பை சாத்தியமற்றதாக்கியது.

இலங்கை மக்களை அரசியல் ரீதியில் ஆளுவதற்கும், பொருளாதார ரீதியில் சுரண்டுவதற்கும், சமூகரீதியில் ஒடுக்குவதற்கும் உரிமை பெற்றிருக்கும் இலங்கையின் ஆளும் வர்க்கம் ஏகாதிபத்தியங்களின் நண்பனாகவும், அவர்களின் தரகனாகவும் இருந்து வருகிறது. 

பிரதானமாக, நிலப்பிரபுத்துவ, முதலாளிய உற்பத்தி முறை அதனை ஒட்டிய சமூக முறைகளில் கலந்து உருவாகியிருக்கும் இலங்கை சமூகம்; கூலி விவசாயிகள், சிறு விவசாயிகள், நடுத்தரவிவசாயிகள், பணக்கார விவசாயிகள் என்னும் பிரிவுகளையும்; கூலித்தொழிலாளர்கள், தொழிலாளர்கள், நடுத்தர வர்க்கத்தினர், மேல்தட்டு வர்க்கத்தினர், நிதி மற்றும் சேவைதுறை ஊழியர்கள், வெளிநாடுகளுக்கு சென்று வேலை செய்யும்   கூலித்தொழிலாளிகள் என்னும் பிரிவுகளையும்; கடல் தொழிலாளர்கள், கடல் தொழில் முதலாளிகள், சிறு வியாபாரிகள், நடுத்தர வியாபாரிகள், பணக்கார வியாபாரிகள் என்னும் வகையில் இன்னும் பல வர்க்கப்பிரிவுகளையும் உருவாக்கியிருக்கிறது. 

இலங்கையில் உருவாகியிருக்கும் இவ்வர்க்கங்கள் தனியே ஒரு வர்க்கப் பிரிவாக மட்டுமல்லாது, அது ஒரு சாதியாகவும், ஒரு இனத்தவரின் ஆளுமைக்குட்பட்ட  வர்க்கமாகவும், பிரதேச ஆளுமைக்குட்பட்ட வர்க்கமாகவும், மதத்தின் முகத்தைக் கொண்ட வர்க்கமாகவும் காணப்படுகிறது. வர்க்க படிமுறையில் மேல் செல்லும் பிரிவு தன்னை தேவையான சாதி, மதம், பிரதேசம் என்னும் அடையாளங்களை மாற்றியும் கொள்கிறது. கீழ் நிலைக்கு செல்லும் பிரிவு சமூகத்தால் அடையாளம் மாற்றி பார்க்கும் போக்கும் நிகழ்கிறது. 

இலங்கை அடிப்படையில் ஒரு விவசாய நாடாக இருந்து வந்தபொழுதிலும், பெருந்தோட்ட பயிர்செய்கையின் பின் நாட்டின் பொருளாதாரத்தின் பிரதான அங்கமாக பெருந்தோட்ட பயிர்ச்செய்கை உருவாகியது. அதன் தொடர்ச்சியாக ஏகாதிபத்திய மூலதனத்தில் ஆடை உற்பத்தியும் பின் சுற்றுலாதுறையும் பொருளாதாரத்தின் பிரதான அங்கங்கள் ஆயின. 

இலங்கை மக்களின் சொத்துகள் அனைத்தையும் அம்மக்களை வர்க்க, இன, மத அடிப்படையில் ஒடுக்குவதற்கு பெருமளவில் விரயம் செய்து வருகிறது இலங்கையரசு. தனது ஏகாதிபத்திய கூட்டுக்கொள்ளையை மறைப்பதற்காக சமுதாயத்தில் உருவாகும் தேசிய, இன, மத, சாதிய, பிரதேச முரண்பாடுகளை தேவைக்கேற்ப கூட்டியும் குறைத்தும் பயன்படுத்திவருகிறது. சிங்கள, தமிழ் தேசங்களின் வளர்ச்சியும் இவ்விரு தேசங்களின் பாற்பட்ட எழுச்சிகளும் இலங்கை தீவில் நிகழ்ந்திருக்கிறது. சிங்கள பெருந்தேசிய சிந்தனைக்குட்பட்ட அதே சமயம், சிங்கள தரகு முதலாளியத்திற்கு எதிரான தமது தேசம் சார்ந்த சிங்கள இளைஞர்கள், மாணவர்களின் இரண்டு தடவை நடைபெற்ற கிளர்ச்சிகளையும், தேசிய ஒடுக்குமுறைக்கெதிரான தமிழ் தேசத்தின் தேசிய விடுதலை போராட்டத்தினையும் இலங்கை அரசின் ஒடுக்குமுறைக்கு எதிராக நடைபெற்ற உறுதியான போராட்டங்களாக நாம் காணலாம். 

உலகில் மாறிவரும் பொருளாதார சூழ்நிலைகளும், இலங்கையில் நிலவும் ஓர் அமைதியற்ற சமூக நிலைமைகளும் இலங்கையின் அதிகார வர்க்கத்திலும், பொருளாதார துறைகளிலும் மாற்றங்களை உருவாக்கியுள்ளது. வெளிநாடுகளில் வேலைசெய்வோர்களின் வருவாயும், ஆடை உற்பத்தி துறைசார்  வருமானங்களும் பெருந்தோட்ட பயிர்செய்கையை மீறி வருமானம் தரும் துறைகளாக மாறியுள்ளன. அத்துடன் சேவைத்துறையும், தொலைதொடர்பு துறையும்  கணிசமான வருவாய் தருவனவாக மாறியுள்ளன. இந்திய, சீன மூலதன மற்றும் தொழில் நுட்ப முதலீடுகளும்; தீவிர அமெரிக்க, ஐரோப்பிய முதலீடுகளும் இலங்கையின் அகக்கட்டுமானங்களில் ஒரு போலி வளர்ச்சியை ஏற்படுத்தியுள்ளது. நிதிநிறுவனங்களின் நிபந்தனைக்கமைய இலங்கையரசு வளங்கள் அனைத்தையும் பணத்திற்கானதாக்குகின்றது. அரச திணைக்களங்கள், அரச நிலங்கள் அனைத்தும்  அன்னிய நிதி நிறுவனங்களின் நிபந்தனைக்கு ஏற்ற வகையில்  அவற்றிக்கு  தாரைவார்க்கப்படுகிறது. இவ்வகையில் ஈழத்தேசத்தினதும் மற்றைய தேசிய இனங்களின் நிலவுரிமையையும் அரசு மறுத்து நிற்கின்றது.

இலங்கை மக்களை ஏகாதிபத்தியங்களின் கடனாளிகளாக்கியுள்ளதுடன்,  இலங்கை என்பது ஏகாதிபத்தியங்களின் சுரண்டல்காடாகவும் ஆக்கப்பட்டுள்ளது.  தமிழ் மக்களின் தேசிய விடுதலை போராட்டத்தின் மீதான ஒடுக்குமுறையின் போது வளர்த்தெடுக்கப்பட்ட மிகப்பெரிய அரச இயந்திரமும், தேசிய விடுதலை போராட்டத்தின் மீதான அரசின் தற்காலிக வெற்றியினை அடுத்து உருவாகியுள்ள ஒருமுனைப்படுத்தப்பட்ட அரசும் உருவாகியுள்ளது. இராணுவ அதிகாரிகளும் ஆளும் வர்க்கமாக இணைந்து கொள்ள, இலங்கை அரசு ஒரு தரகு வர்க்கங்களின் பல் கூட்டு அரசாக உள்ளது.

இலங்கையில் வர்க்கங்களுக்கிடையிலான போராட்டங்களும், சமூக முரண்பாடுகளும்
இலங்கையில் வர்க்கங்களுக்கிடையிலான போராட்டங்களும், சமூகங்களுக்கிடையிலான முரண்பாடுகளும் பல தளங்களில் நடைபெற்று வந்திருக்கிறது. இவை, நிலப்பிரபுக்களை எதிர்த்த விவசாயிகள் போராட்டமாக; ஒடுக்கப்பட்ட சாதியினரின் ஒடுக்கும் சாதியினரை எதிர்த்த போராட்டமாக; கண்டி மலை நாட்டு ஆதிக்கசாதி, உயர்வர்க்கத்தவரை எதிர்த்த கரையோர ஒடுக்கப்பட்ட சாதி, உழைக்கும் மக்களின் போராட்டங்களாக; ஒடுக்கும் தேசியத்துக்கெதிரான ஒடுக்கப்படும் தேசம், தேசிய இனங்களின் போராட்டங்களாக; பெளத்த மத ஆதிக்கத்தை எதிர்த்த மற்றைய மதத்தவரின் போராட்டங்களாக; ஆதிக்க பிரதேசங்களை எதிர்த்த பாதிக்கப்பட்ட பிரதேசங்களின் போராட்டங்களாக என பலவகை தளங்களில் நிலவி வந்திருக்கிறது.  

ஏகாதிபத்தியத்தின் நேரடி ஆளுமைக்கு பிந்தய இலங்கை தீவில் வர்க்கங்களுக்கிடையிலானதும், சமூகங்களுக்கிடையிலானதுமான போராட்டங்கள் என்பன தேச உருவாக்கத்துடன் தொடங்குகிறது. ஒரு அரசின் ஆட்சிக்குள் கொண்டு வரப்பட்ட பல்தேசிய சமூகம்; நிலப்பிரபுத்துவ, முதலாளிய, ஏகாதிபத்திய வர்க்க முரண்பாடுகளில் ஒடுக்கும் வர்க்கம், ஒடுக்கப்படும் வர்க்கம் என்னும் முரண்பாடுகள் கூர்மையடைந்த பொழுதிலும்; இனம், மொழி, மதம், சாதி, பிரதேசம் என்னும் கூறுகள் கடந்த ஒரு வெற்றிகரமான தேசிய அரசையோ அல்லது ஒரு பல்தேசிய அரசையோ இலங்கையின் ஆளும் வர்க்கத்தால் உருவாக்கிட முடியவில்லை.

ஶ்ரீலங்கா பெரும்தேசியம் தன்னளவில் ஒரு அடக்குமுறை தேசியமாக அமைய, பிரித்தானிய எகாதிபத்தியம் உருவாக்கிய கற்பனையான தேசிய எல்லைக்குள் ஒரு போலித்தேசியமாகியது. வர்க்க ரீதியில் சிங்கள, பெளத்த தேசிய அதிகார வர்க்கங்கள், சாதிகள்; சிங்கள தேசம் கடந்து இன ரீதியான பெரும்பான்மையை அடிப்படையாகக் கொண்டு தமிழ் பேசும் தேசிய அதிகார வர்க்கங்களுடனும், சாதிகளுடனும்  மோதலும், உறவும் கொண்டிருக்கிறது. சிங்கள மக்கள் மீதான சகல அடக்குமுறைகளையும் மேற்கொண்டுவரும் இச்சிங்கள தேசிய ஆளும் குழுமம் இரட்டைத்தேசிய பண்பு கொண்டது. சிங்கள தேசத்தை தனது அடித்தளமாகக்கொண்டு ஶ்ரீ லங்கா எனும் ஒரு பரந்த சிங்கள தேசத்தை உருவாக்க முனைகிறது.   சிங்கள தேசிய இனத்தை புனிதமான, தொன்மையான இனமாக சித்தரிப்பதும்; தேரவாத பெளத்தத்தை மக்களின் மார்க்கமாக புகுத்துவதும், மகாவம்சத்தை தனது அரசியல் சித்தாந்த வழிகாட்டியாக கையிலெடுத்தும் இயங்குகிறது.

சிங்கள பெளத்த ஆளும் குழுமம் சிங்கள தேசம் எனும் எல்லைக்குள் ஒரு அக ஒடுக்குமுறையாளனாகவும், ஶ்ரீ லங்கா தேசம் எனும் போலித்தேசியத்திற்குள் ஒரு தேசிய ஒடுக்குமுறையாளனாகவும்  இருக்கிறது. இவ் இரட்டைவகை ஒடுக்குமுறைக்கெதிரான போராட்டங்களே இலங்கையின் வர்க்க, தேசிய, சமூகப்போராட்டங்களாக தொடர்கின்றன.

கடும் பொருளாதார, சமூக ஒடுக்குமுறைக்கு உள்ளாகிய சிங்கள உழைக்கும் மக்களின் இளைஞர், மாணவர்களின் நியாமான கோபத்தின் வெளிப்பாடாக மக்கள் ஜனநாயக முன்னணி என்னும் அரசியல் இயக்கத்தின் தலைமையில் இரண்டு ஆயுதக்கிளர்ச்சிகள் நடைபெற்றன. சமூக மாற்றத்தில் அக்கறை கொண்டவர்களால் நடத்தப்பட்ட கிளர்ச்சிகளாக இவை இருந்த போதும், ஶ்ரீ லங்கா போலி தேசியத்தின் தேசியக் கொள்கையை உள்வாங்கிக் கொண்டதாகவே இவர்களது அரசியல் அமைந்திருந்தது.  தமிழ் பேசும் மக்களது ஆதரவை அவர்களது போராட்டம் வேண்டி நின்றிருந்தாலும்; தேசிய ஒடுக்குமுறைக்குள்ளாகும் தமிழ் பேசும் தேசிய இனங்கள் தங்கள் தேசிய இன உரிமைகளை துறந்துவிட்டு அவர்கள் உருவாக்கப்போகும் சோசலிச கட்டமைப்பிற்குள் கலந்து விடும்படி கோருவதாகவே அவர்களது போராட்டங்கள் அமைந்திருந்தன.

தேசிய ஒடுக்குமுறைக்கு உள்ளாகிவரும் தமிழ், முஸ்லீம், மலையக தேசிய இன மக்கள் தமது அனைத்துவகை ஒடுக்குமுறைகளுக்கும் எதிராக தொடர்ந்து போராடிவருகின்றனர். இதில் கடும் தேசிய ஒடுக்குமுறைக்கு உள்ளாகும் தமிழ் தேசம் தனது தேசிய விடுதலைக்கான போராட்டத்தை நடத்தி வருகிறது. தனது சொந்த தேசிய இனத்தின் ஒடுக்குமுறைக்கு எதிராக போராடும் தேசிய விடுதலைக்கான அரசியல், குறுந்தேசிய வாதத்தை அடிப்படையாக கொண்டு இலங்கை தீவில் வாழும் சக தேசிய இன மக்களின் உரிமைகளை மறுக்கும் எதிர் நிலையை எடுத்திருக்கிறது.

இலங்கை சமூகங்களின் அடிப்படை பிரதான முரண்பாடுகள்
அடிப்படை முரண்பாடு
இலங்கைத்தீவின் எல்லைக்குள் வாழும் மக்கள் பல வகை முரண்பாடுகளை அகத்தும், புறத்தும் கொண்டவர்களாக இருக்கின்ற பொழுதிலும் தீவின் அனைத்து மக்களின் வாழ்வியலை தீர்மானிக்கும் முரண்பாடாகவும், இதன் மீதான மாற்றத்தின் மூலம் மட்டுமே சமூகத்தில் அடிப்படை மாற்றம் உருவாகும் என்றாகும் முரண்பாடு அடிப்படை முரண்பாடாகிறது. 

இலங்கை தீவில் வாழும் பரந்து பட்ட மக்களுக்கும், ஆளும் தரகு முதலாளித்துவ மற்றும் அதன் சர்வதேச எஜமான்களான ஏகாதிபத்தியங்கள், சர்வதேச பொருளாதார குழுமங்கள் ஆகியவற்றுக்கும் இடையிலான முரண்பாடு என்பது இலங்கை சமூகத்தின் அடிப்படை முரண்பாடாக அமைந்திருக்கிறது.

பிரதான முரண்பாடு
அடிப்படை முரண்பாட்டாலும், சமுதாய மேல்கட்டுமானத்தின் சிக்கல் தன்மையாலும்  தீர்மானிக்கப்படும் ஒரு முரண்பாடாகவே தெற்காசிய பிராந்தியத்தில் பிரதான முரண்பாடு அமைகிறது. இம் முரண்பாட்டின் மீதான தீர்வு அடிப்படை முரண்பாட்டின் மீதான தீர்வை நோக்கிய பாதைக்கு வழிசெய்கிறது.

சிங்கள பெளத்த பேரினவாத ஶ்ரீ லங்கா அரசிற்கும் இலங்கை தீவில் வாழும் தமிழ் பேசும் ஒடுக்கப் படும் தேசிய இன மக்களுக்குமான முரண்பாடு என்பதே சமூகத்தின் பிரதான முரண்பாடாகும்.

ஒடுக்கும் தேசம்
சிங்கள மக்கள்
சிங்கள மக்கள் ஒரு தேசமாக அமைந்திருக்கிறார்கள். சிங்கள தேசத்தில் வர்க்க, சமூக ரீதியில் ஒடுக்குமுறைக்கு உள்ளாகும் மக்களாக இருக்கும் அதே வேளை ஶ்ரீ லங்கா அரசின் தேசிய இன ஒடுக்கு முறைக்கு பயன்படுத்தப்படும் சலுகை பெற்ற இன மக்களாகவும் இருக்கிறார்கள். இவர்களின் இனரீதியான சலுகை நிலை மயக்கமும்; வரலாற்றியல் ரீதியில் சிங்கள பேரினவாத, பெளத்த மதவாத வெறியூட்டப்பட்ட நிலையும் சிங்கள மக்கள் மீதான இலங்கை அரசின் ஒடுக்குமுறையை திரை போட்டு மறைக்கும் பெரும் கருவியாக இருந்து வருகிறது.  

ஶ்ரீ லங்கா என்னும் போலித்தேசியம், சிங்கள தேசம் என்னும் இரட்டைத் தேசியங்களுடன் தங்களை இணைத்து கொண்டுள்ள சிங்கள மக்கள் இலங்கை தீவில் ஒரு ஒடுக்கும் தேசமாக இருக்கிறார்கள். ஒடுக்கப்படும் தேசங்கள், தேசிய இனங்களின் விடுதலை அல்லது தேசிய உரிமைகளை பெறும் வரை சிங்கள தேசம் ஜனநாயக பூர்வமாகவும், நிம்மதியாகவும் இருக்க முடியாது.

ஒடுக்கப்படும் தேச, தேசிய இன மக்கள்
தமிழர்
தமிழர்கள் இலங்கையில் ஈழம் என்னும் தேசமாக அமைகின்றனர். இவர்கள் இலங்கை தீவில் ஒடுக்கப்படும் ஒரு தேசமாக இருக்கிறார்கள். பல்வேறு அக சமூக முரண்பாடுகளை தம்மகத்தே கொண்டுள்ள இம்மக்கள் உலகில் தேசிய ஒடுக்குமுறைக்கு உள்ளாகிவரும் மக்கள் பிரிவின் ஒரு அங்கம் ஆகிறார்கள். ஒரு திட்டமிட்ட இன அழிப்பிற்கு உள்ளாகி வரும் இம்மக்கள், தமது தேசத்தின் அரசியல் உரிமையை தீர்மானிக்கும் உரிமையுடையவர்கள்.

தேசிய விடுதலையை நோக்கிய அவர்களது போராட்டம் தொடர்வதும், அவர்களது தேசிய உரிமைகளுக்கான போராட்டங்கள் தொடர்வதும் தமிழ் மக்களிற்கும், இலங்கை தீவில் வாழும் மக்களிற்கும் மிக அவசியமான தேவையாகும்.  

முஸ்லீம்கள்
முஸ்லீம்கள் இலங்கையில் ஒரு தேசிய இன மக்களாகிறார்கள். சிங்கள தேசத்தால் ஒடுக்கப்பட்டுக்கொண்டிருக்கும் அதே வேளை, தமிழ் தேசத்தால் ஒடுக்குமுறைக்குள்ளான மக்களாவர்.  தேசிய இன ஒடுக்குமுறைக்கு உள்ளாகும் இம்மக்கள்; சிங்கள, தமிழ் தேசங்களில் அவர்களது தேசிய உரிமைகளுக்காக போராடுவது அவசியமாகும். இம்மக்கள் காலம் தொட்டு  தனித்தன்மை கொண்ட மக்களாக வாழ்ந்து வந்த பொழுதிலும்,  தமிழ் குறுந் தேசிய ஒடுக்குமுறையினால் தான் தமிழ் தேசிய இன அடையாளத்தில் இருந்து விலகிச்சென்று  தங்களை ஒரு தனியான தேசிய இனமாக அடையாளப்படுத்திக் கொள்கின்றனர். மூன்றில் இரண்டு பகுதியினர் சிறுசிறு சமூகங்களாக சிங்கள தேசத்தில் பரந்து வாழ்கிறார்கள். முஸ்லீம் மக்களில் பெரும்பான்மையினராகிய சிங்கள தேசத்தில் வாழும் இத் தமிழ் பேசும் மக்களின் தேசிய உரிமைகள் சிங்கள தேசத்திற்குள் தீர்த்துக் கொள்ளப்பட வேண்டிய மிக கடினமான சூழ்நிலை காணப்படுகிறது.  வடக்கு கிழக்கில் வாழும் மிகுதி மூன்றில் ஒரு பகுதி மக்களின் உரிமைகள் விடயத்தில், அவர்கள் தமிழ் தேசத்திற்குள் தமது உரிமைகள் அல்லது அதற்கு வெளியே தமது உரிமைகள் என்னும் விடயத்தில் சரியான அரசியல் முடிவு எடுக்க வேண்டியவர்களாகவே இருக்கிறார்கள்.

மலையக தமிழர்
வர்க்க ரீதியாக கடும் ஒடுக்குமுறைக்கும், தேசிய ரீதியான ஒடுக்குமுறைக்கும் உள்ளாகும் இம்மக்கள், இலங்கையில் ஒரு தேசிய இன மக்களாகிறார்கள். சிங்கள தேசத்தில் அவர்களது வாழ்வியல் மற்றும் தேசிய உரிமைகளுக்கான போராட்டங்கள் கட்டமைக்கப்படவேண்டும்.

இரண்டு நூற்றாண்டுகளுக்கு மேலாக மலையகத்தில் வசிக்கின்ற அம்மக்கள்  அந்த மண்ணிற்கு உரித்தானவர்கள்.  இந்த மக்களை அண்டிப்பிழைக்க வந்தவர்கள் போல் நடத்தி அவர்கள் இலங்கை தீவில் ஒரு அன்னிய சமூகம் என்னும் மனப்பாங்குடன் வாழ நிர்ப்பந்திக்கப்பட்டுக் கொண்டிருக்கிறார்கள். இந்த மக்கள் நிலவுரிமையற்று, மொழி,பண்பாட்டை வளர்க்கும் உரிமையற்று நவீன பொருளாதார அடிமைகளாக வாழ்கின்றனர்.  அந்த மக்கள் நிலவுடமை பெற்ற, பொருளாதார வளர்ச்சி கண்ட தமது மொழி பண்பாடு ஆகியவற்றின் வளர்ச்சியில் சுதந்திரம் உடையவர்களாக வாழவேண்டும். தமிழ் தேசத்திற்குள் தம்மை உட்படுத்திக்கொள்ளும் இம்மக்களில் ஒரு பகுதியினர் தமிழ் தேசத்தவராகவே தொடர்ந்து வாழ்ந்து வரும் சூழ்நிலையில், அவர்களது தேசியத்தெரிவு மலையகம் அல்லது தமிழ் தேசம் என்பதாக அமைகிறது. 

ஒடுக்கப்படும் தேசிய இன மக்களின் ஐக்கியமும் ஒடுக்கும் தேசத்து மக்களும்
ஶ்ரீ லங்கா அரசின் தேசிய ஒடுக்கு முறைக்கு எதிரான போராட்டம் ஒவ்வொரு ஒடுக்கப்படும் தேசிய இன மக்களாலும் நிகழ்த்தப்படும் அதே வேளை, தமிழ் பேசும் அனைத்து தேசிய இன மக்களிற்கிடையேயான ஐக்கியம் என்பதும், அதற்கான ஒரு ஐக்கிய முன்னணி என்பதும் பாரிய தேசிய ஒடுக்குமுறையை வெற்றிகரமாக எதிர்கொள்வதற்கு முன்னிபந்தனையாகும்.

பெருந்தேசியவாதம், இனவாதம், பெளத்த மத மேலாதிக்கம் ஆகிய போக்குகளிற்குள் மூழ்கியுள்ள சிங்கள மக்கள், அவர்கள் சார்ந்த தேசத்தின் மிக குரூரமான தேசிய ஒடுக்குமுறைகளுக்கு எதிரான போக்குகளை மிகவும் குறைந்த அளவில் கொண்டவர்களாகவே இருந்து வருகின்றனர். ஒடுக்கப்படும் தேசிய இன மக்களிற்கான ஒடுக்கும் தேசத்து மக்களின் நேசக்கரங்கள் பெரும்பாலும் பெருந்தேசிய இன நலன் சார்ந்தே இருந்து வந்துள்ளது; இருந்து வருகிறது.  சிங்கள பேரினவாதத்திற்கு எதிர்வினையாக தோன்றியது தான் தமிழ் குறுந்தேசிய வாதம் என்பது புரியப்பட வேண்டும். சிங்கள மக்களில் இருந்து உருவாகும் முற்போக்கு, ஜனநாயக பிரிவுகள் எனக்கூறிக்கொள்ளும் சக்திகள், பேரினவாதத்தை இனங்களிடையே காணப்படும் இனவாதத்துடன் சமப்படுத்துவதன் மூலம் அடிப்படையில் பேரினவாதிகளாகின்றனர். ஒடுக்கப்படும் தேசிய இனமக்களின் தேசிய உரிமைகளை தேசிய வாதமாக சித்தரிப்பதன் மூலம் தேசிய ஒடுக்குமுறையின் காவலர்கள் ஆகிவிடுகின்றனர். ஒடுக்கப்படும் தேசிய இன மக்கள் மீது அக்கறையும் பரிவும் கொண்டவர்கள் என்னும் தன்னார்வ, ஜீவகாருண்ய அரசியல் மூலம் சிங்கள பெளத்த மையவாதத்தை முன்னிறுத்துகின்றனர். சிங்கள மக்களின் முற்போக்கு பாத்திரம் என்பது அவர்கள் பெருந்தேசிய வாதத்தில் இருந்தும், பெளத்த மத மேலாதிக்க வாதத்தில் இருந்தும் தங்களை முறித்துக்கொள்வதில் இருந்து தான் ஆரம்பமாக வேண்டும்.

தமிழ் தேசம்
தமிழர் தேசத்தின் அடிப்படைகளை அழிப்பதில் சிங்கள பெளத்த பேரினவாத அரசு திட்டமிட்ட வகையில் நீண்ட காலமாக செயற்பட்டு வருகிறது. இது ஒரு இன அழிப்பை அடிப்படையாக கொண்டதாகும். 

திட்டமிட்ட இனப்படுகொலைகள், நில ஆக்கிரமிப்பு, சிங்கள மொழி ஆதிக்கம், சிங்கள பெளத்த கலாச்சார பண்பாட்டு ஆளுமை, தமிழ் மூலதன வளர்ச்சியின் மீதான திட்டமிட்ட தாக்குதல் என்னும் வடிவங்களில் தமிழ் தேசத்தின் மீதான ஶ்ரீ லங்கா பெருந்தேசியத்தின் அடக்குமுறை காணப்படுகிறது.

ஒரு தேசம் என்ற வகையில் தமிழ் தேசம் சுயநிர்ணய உரிமை கொண்டது. ஶ்ரீ லங்கா அரசின் வரலாற்று ரீதியான தேசிய ஒடுக்குமுறையின் கீழ் அது ஶ்ரீ லங்கா என்னும் சிங்கள பெளத்த பெருந்தேசியவாத பிடியில் இருந்து தன்னை முற்றாக விடுவித்துக் கொள்வது தான் அதன் சுதந்திரமான தேசிய வளர்ச்சிக்கு உகந்தது.

சிங்கள இனவாத, பெளத்த மதவாத உணர்வு ஊட்டப்பட்டு சிங்கள மக்களும், அதன் விழைவாக எதிர் இனவாதம், மதவாதம் பெற்று மற்றைய ஒடுக்கப்படும் மக்களுமாக இலங்கை தீவு மக்கள் இன, மத ரீதியான சமூகங்களாக ஓருவருக்கு ஒருவர் எதிர் நிலைகளில் நிறுத்தப்பட்டிருக்கிறார்கள்.  இது ஒரு நச்சு சூழல். 

இலங்கை தீவு மக்களின் ஜனநாயக வாழ்வும், சிங்கள மக்கள் இனவாத, மதவாத மாயைகளில் இருந்து விடுபடுவதற்கும் தமிழ் தேசத்தின் ஜனநாயக உரிமைப் போராட்டங்களும், தேசிய விடுதலையும் முன்னிபந்தனையாகிறது. 

தமிழ் தேசம் அடக்கி ஒடுக்கப்படும் வரை சிங்கள தேசத்திற்கு அமைதியில்லை. அதன் மீதான சொந்த அரசின் ஒடுக்குமுறைகள் தமிழ் பேசும் மக்கள் மீதான தேசிய ஒடுக்கு முறைக்கூடாகவே மறைக்கப்படுகிறது.

தமிழ் பேசும் மக்களது தலைமைகளான தரகுமுதலாளித்துவ சக்திகளின் தவறுகளை வைத்து அத்தேசிய இனங்களின் போராட்டங்களையே தவறுகளாக  சித்தரிக்க முனைவதும், அதன் மூலம் தேசிய ஒடுக்குமுறைக்கு நியாயமும் கற்பிக்கப்படுகிறது. தேசங்களின் வளர்ச்சி, தேசிய இனப் பிரச்சனை ஆகியவற்றின் இருப்பில் தான் ஏகாதிபத்தியமும் தரகு முதலாளியமும் உயிர்வாழ்கிறது.

தேசிய முதலாளிகள் ஒரு சக்தியாக கூட இல்லாதுள்ள இன்றைய உலக சூழலிலும், ஏற்கனவே தேசங்கள், நாடுகள், அரச எல்லைகள் என்பன உலக ஆதிக்க அரசுகள், நிதிமூலதன நிறுவனங்கள் (corporates) என்பவற்றால் மீள்வரைவு செய்யபட்டுக்கொண்டிருக்கும் சூழ்நிலையிலும்  ஒரு தேசத்தின் இருப்பும், வாழ்வும் மீளாய்விற்குரியதாகும். நவீன தேசங்களின் அடையாளங்களும், இருப்பும் காலத்தின் தேவைக்கேற்பவே அமைகின்றன. சாத்தியமில்லை என்னும் கருத்தமைவில் மக்கள் சமூகம் தன் இருப்பை அழித்துக்கொள்வதில்லை. அது புது வடிவங்கைளை வந்தடைகிறது. ஏற்கனவே உருவாக்கப்பட்டிருக்கும் தேசிய வரையறைகளுக்குள் நவீன தேசங்களையோ, தேசியங்களையோ அடக்குவதும், புது வடிவங்களை பார்க்க மறுப்பதும் இயங்கியலுக்கு மாறானதாகும்.

தமிழ் தேசத்தின் அகக்கூறுகள்

தமிழ் தேசிய இயக்கத்தின் தலைமை தரகு முதலாளிய வர்க்கமாக இருக்க, அதன் அரசியல் வழிமுறை என்பது பெளத்த சிங்கள அரசுடனான இணக்க அரசியலாக அமைந்திருக்கிறது. அதன் தேசிய வடிவம் சக ஒடுக்கப்படும் தேசிய இன மக்களை எதிர்த்த சர்வதேச ரீதியில் ஒடுக்கும் பிரிவுகளுடன் கைகோர்த்துக்கொண்ட ஒரு குறுந்தேசியமாக இருக்கின்றது.   
முஸ்லீம் மக்கள் தமிழ் தேசத்தில் ஒரு தேசிய இன மக்களாக இருக்கின்றனர், சிங்கள, மலையக, வேடுவர் (பழங்குடியினர்), பறங்கியர், மலாயர், இன்னும் இதர தேசிய சிறுபான்மையினர் இங்கு வாழ்கின்றனர். தமிழ் தேசத்தினுள் இவர்களுக்கான தேசிய,ஜனநாயக உரிமைகள் உள்வாங்கப்படுவதும், அவர்களது தேசிய இருத்தலுக்கேற்ற வகையில் அனைத்து துறைகளிலும் உரிமைகள் பகிரப்படுவதும் அவசியமாகும்.

தமிழ் தேசம்; இனவாதம்,சாதிய ஒடுக்குமுறை, பிரதேசவாதம், மதவாதம் இன்னும் பல அக முரண்பாடுகளை தன்னகத்தே கொண்டிருக்கிறது. இவை அனைத்தும் தீர்க்கப்பட வேண்டிய முரண்பாடுகளாக இருக்க, இம்முரண்பாடுகளில் ஒன்றை அல்லது சிலவற்றை தேசிய ஒடுக்குமுறைக்கு எதிராக நிறுத்தி பெளத்த சிங்கள பெருந்தேசியத்திற்கு கொல்லைப் புறத்தில் வழிசமைத்து கொடுக்கும் அடையாள அரசியல் இத்தேசத்தில் அரங்கேற்றப்படுகிறது. இது தலித்தியமாக, சாதியமாக, பிரதேசவாதமாக, மதவாதமாக முன்னிறுத்தப்படுகின்றது. குறிப்பான நிகழ்வுகளை பொது உண்மையாக காட்டும் இவ்வகை கவர்ச்சி அரசியலும், பேரினவாதத்தின் பக்க விளைவான தமிழ் இனவாதத்தை பேரினவாதத்துடன் சமப்படுத்தும் சதியும் தமிழ் தேசத்தில் சரியாக அடையாளம் காணப்பட வேண்டும் 

முஸ்லீம், மலையக தேசிய இன மக்கள்
தெற்கு முஸ்லீம்கள், வடகிழக்கு முஸ்லீம்களின் அரசியல் உரிமைகளுக்கான குறிப்பான திட்டங்கள் அம்மக்களால் முன்வைக்கப்பட வேண்டும். வரலாற்று ரீதியாக தொடரும் பெளத்த சிங்கள அரசு ஆதரவு சரணாகதி தலைமைகளுக்கு மாற்றான மக்கள் நலன்சார் ஜனநாயகத் தலைமைகள் உருவாக்கப்படுவது அவசியமானதாகும். சிங்கள,தமிழ் தேசங்கள் சார்ந்த அவர்களது தேசிய நிலை தொடர்பான நிலைப்பாடுகளும், அவர்களது தனியான தேசிய இன அடிப்படையிலான நிலைப்பாடுகளும் இம்மக்களால் முன் வைக்கப்பட வேண்டும். இவ்வகை முன்வைப்புகள்  ஒடுக்கப்படும் தேசிய இன மக்களுக்கிடையேயான ஐக்கியத்திற்கு முன் நிபந்தனையாக அமைகிறது.

முஸ்லீம் மக்கள் மீதான தமிழ் குறுந்தேசியத்தின் தேசிய ஒடுக்குமுறையினால் ஏற்பட்ட இழப்புகளுக்கு  சரியான அரசியல், சமூக, பொருளாதார தளங்களில் தீர்வு காணப்பட வேண்டும். முஸ்லீம் மக்களின் ஒரு பகுதியினரான சிறி லங்கா அரசு சார் துணைப்படை பிரிவுகளினால் தமிழ் மக்கள் மீது நிகழ்த்தப்பட்ட அழிவுகளுக்கும் தகுந்த அரசியல், சமூக,பொருளாதார தளங்களில் நிவர்த்தி காணப்பட வேண்டும். 

மலையக மக்களை சிறி லங்கா அரசு உரிமையற்றவர்களாக வைத்திருந்து ஒடுக்கி வருகிறது. தமிழ் தேசத்தவரால் தொடர்ந்தும் மலையக மக்கள் அவமானப்படுத்தபட்டும் புறந்தள்ளபட்டும் இருந்து வருகிறார்கள். தமிழ் தேசத்தில் வாழ்கின்ற மலையக மக்களின் ஒன்றிணைவிற்கு தடையாக இருக்கும் இப்பிற்போக்குக் கலாச்சாரத்தினை அகற்றுவதற்காக  போராட வேண்டிய கடமை தமிழ் தேசத்தவர்களுக்கு உண்டு.

தேசமும் சர்வதேசமும்
உலக மக்களை ஒரு சந்தைக்குள் உள்ளடக்கும் நோக்குடன் ஏகாதிபத்தியங்களும், உலக பொருளதார குழாம்களும் பெரும் பிரயத்தனம் எடுத்து வருகின்றன. தரகர்கள் மூலமான உலக நாடுகள் மீதான ஆதிக்கம், நேரடி ஆக்கிரமிப்பு, மறைமுக யுத்தம், பிராந்திய சார்பு சக்திகளை உருவாக்கி ஆளுதல் என்னும் வகையில் இது தொடர்ந்த வண்ணமுள்ளது. 

மக்களை ஒடுக்கும் சர்வதேச சக்திகள் தங்களின் சொந்த அடையாளங்களுடன் பலவகை கூட்டுக்களையும், சுரண்டல் மற்றும் ஒடுக்குமுறை பிராந்தியங்களையும் உருவாக்கிவரும் சுழலில், ஒடுக்கப்படுபவராகிய உலக மக்கள் தமக்கான போராட்ட வடிவங்களையும், அடையாளம் காணக்கூடிய ஐக்கியப்படும் பகுதிகளையும், மண்டலங்களையும் கண்டறியவேண்டும்.

உலகு தழுவிய அளவிலும், பிராந்திய அளவிலும் ஒடுக்கப்படும் மக்களுடன் இணைந்தும், ஜனநாயக சக்திகளின் ஒத்துழைப்புடனும் செயற்படுவதன் ஊடாக எமது போராட்டம் பலம் பெறும்.  எமது போராட்டத்தின் எதிரி, நண்பர் என்னும் விடயத்தில் தமிழ் தேசிய விடுதலை போராட்ட தலைமை கடந்த காலத்தில் கொண்டிருந்த தலைகீழ் நிலை மாற்றப்பட்டு உண்மையான நேசசக்திகளை இணைக்கும் வகையில் எமது வேலைத்திட்டங்கள் அமையவேண்டும்.
இலங்கை தீவில் தனி தேசிய அடையாளங்கள் காப்பாற்றப்படும் அதே வேளை, ஒடுக்கப்படும் தேசிய இனங்களுக்கிடையேயான ஐக்கியமும்; ஒடுக்கும் தேசிய இனத்தில் இருந்து வரும் சாத்தியமான ஆதரவு சக்திகளும் இணைக்கப்பட்டு இலங்கை தீவில் ஜனநாயகத்திற்கான போராட்டம் ஒரு தேசிய ஐக்கிய முன்னணியினூடாக முன்னெடுக்கப்பட வேண்டும்.

தொடர்ந்தும் இலங்கையில் இடதுசாரிய, வலதுசாரிய அரசியல் முன்னெடுப்புகள் இருந்து வந்திருக்கிறது, இப்போக்குகளில் இடது சாரி போக்குகளில் பெரும்பாலானவை அடிப்படையில் தேசிய இனங்களின் சமூக முரண்பாடுகளை உள்ளடக்கிய அனால் அவற்றின் தேசிய உரிமைகளை மறுக்கின்ற அல்லது மறைக்கின்ற இடது சாரி சந்தர்ப்பவாத நிலைப்பாட்டை கொண்டிருக்கையில், ஶ்ரீ லங்கா என்னும் போலி தேசியத்தை உள்ளடக்கமாக கொண்ட நடைமுறைக்கு சாத்தியமற்ற ஜனநாயக புரட்சியை திட்டமாகவும் கொண்டிருக்கின்றன.

வலது சாரி போக்கு (தரகு முதலாளித்துவ போக்கு) என்பது அடிப்படையில் தமிழ் தேசிய விடுதலை தளத்தில் நின்று இயங்கி மக்கள் போராட்ட பாதையை மறுத்திருந்தது. தேசிய விடுதலை போராட்டம் என்பது அடிப்படையில் ஒரு ஏகாதிபத்திய எதிர்ப்பு போராட்டம் என்பதை மறுதலிதலித்திருந்ததோடு மட்டுமல்லாது, போராடும் சக்தி என்பது ஏகாதிபத்தியத்தின் வாலாகவும் உருவம் பெற்றிருந்தது. ஒடுக்கப்படும் தமிழ் தேசிய இன மக்களின் எதிரிகள் நண்பர்களாகவும், நண்பர்கள் எதிரிகளாகவும் ஆக்கப்பட்டு போராட்டம் உலக ஆதிக்கங்களின் கைகளில் ஒப்படைக்கப்பட்டு ஒடுக்கப்பட்டிருக்கிறது.

தமிழ் தேச விடுதலையும் ஜனநாயகத்திற்கான போராட்டமும்

தமிழ் தேசத்தின் உயர்ந்த பட்ச கோரிக்கை என்பது அது தனெக்கென ஒரு சுதந்திரமான அரசை அமைத்துக்கொள்வதும் தன்னை ஒரு இறையாண்மையுள்ள தேசமாக உருவாக்கி கொள்வதுமேயாகும். இது தனது தேசத்தில் இருக்கும் பிற தேசிய இனங்கள், தேசிய சிறுபான்மையினரின்; தேசிய, ஜனநாயக உரிமைகளை வரையறுத்ததாக, உள்ளடக்கியதாக இருப்பது முன்னிபந்தனையாகும். தமிழ் தேசிய இயக்கத்தின் தலைமையில் அன்றும், இன்றும் ஆதிக்கம் செலுத்திக்கொண்டிருக்கும் தரகு முதலாளியப்பிரிவின் பிரதிநிதிகள் நீக்கப்பட்டு தேசிய நலனில் அக்கறையுள்ள வர்க்க பிரிவுகளும், சமூக சக்திகளினதும் ஐக்கிய முன்னணி கட்டப்படுவதும்; இதற்கு சமூகத்தை ஜனநாயகப்படுத்துவதில் உண்மையும் உறுதியும் உள்ள உழைக்கும் மக்கள் பிரிவு தலைமை தாங்குவதும் அவசியமாகும். தேசியக்கோரிக்கையுடனேயே இணைந்துள்ள அக முரண்பாடுகளான சாதிய, பிரதேசவாத, பெண்ணிய கூறுகள் தனியாக அன்றி இணைத்தே அணுகப்பட வேண்டும். 

தெற்காசிய தேசிய உருவாக்கத்தில் உள்ள பொது குணாம்சத்தின் அடிப்படையில் தமிழ் தேசத்தின் இருப்பும், தமிழ் பேசும் தேசிய இனங்களின் வாழ்வும் நிலைப்பதற்கான சமூக மீளுருவாக்கம், தேசிய இருப்பு என்னும் இரு விடயங்கள் ஜனநாயக தளத்தில் நடத்தப்பட வேண்டும். இதற்கான அரசியல் வேலைத்திட்டமும் அமைப்பு வடிவங்களும் இன்று தமிழ் தேசமும், தமிழ் பேசும் மக்களும் வேண்டி நிற்கும் உடனடித் தேவைகளாகும்.

புதிய திசைகள்

